 №35 жалпы орта білім беру мектебі
Баяндама тақырыбы:  


Қазақ тілі мен әдебиет пәні  мұғалімі – Мундуинова Асем Ерболатқызы

                                              Жоспар

І Кіріспе: 


Фонетика – тіл білімінің негізгі саласы.

ІІ Негізгі бөлім:

А) кіріспе сабағын проект технологиясының ғылыми жоба негізінде  

    өткізу;

Ә) дыбыстарды меңгерту;

Б) буын мен тасымалды меңгерту;

В) үндестік заңын меңгерту жолдары;

Г) орфография мен орфоэпия;

Ғ) ереже дәптермен жұмыс;

Д) фонетикалық талдау;


Е) үй жұмысына берілетін тапсырмалар түрлері.

ІІІ Қорытынды:


Тәжірибелік дағдыларын анықтауда қолданылатын дидактикалық материалдар.

ІҮ Пайдаланған әдебиеттер тізімі

«Кез келген ғылым үшін, ерте ме, кеш пе, оның өзін-өзі біртұтас дүние ретінде танитын, өзінің әдістерін ойластыратын және фактілер мен құбылыстар арқылы өзі қолданатын түсініктерге назар аударатын сәті келеді», - деп Л.С.Выготский әр кезеңді даму жолдарының өзіндік ерекше, жаңа ғылыми қадамына назар салуды көздеген.


Кез келген пәнді, қандай да бір тақырыпты алсақ та, біздің мақсатымыз – ұлттық құндылықтарды әлемдік деңгейге шығаруға қабілетті тұлға тәрбиелеу болса, біздің басшылыққа алатын міндетіміз төмендегіше:

· жеке тұлғаның өзіндік көзқарасын қалыптастыру және оны қорғай 
білуге үйрету;

· оқушылардың пәнге деген қызығушылығын, белсенділігін арттыру, 
ақыл-ойын , таным-қабілетін дамыту ескеріледі.

    Бағдарламада 5-сыныпта фонетика саласына 28 сағат бөлінген. [1:15]
Сабақта мұғалім оқушылардың білімге деген ынтасы мен қызығушылығын арттырып отыруы қажет. Оқушыларға мұғалім білім алудың тиімділігін, олардың қолына белгілі бір іс келетініне сенім білдіруі - өте тиімді әдіс. Сабақтың әр кезеңінің толық өз мақсатына қарай пайдаланғанда ғана білімді меңгеруге қажет уақыттың жалпы мөлшері кемиді.

Фонетика тарауын проект технологиясы негізінде оқытқан тиімді. Себебі, проект технологиясы барлық технологияларды пайдалануға мүмкіндік береді. Проектілік сабақ барысында кез келген зерттеу проектісін жүзеге асыруға қажетті, өзіне тән қасиеттің бәрі сақталады, яғни барлық кезеңдер қамтылады.   

Фонетика – тіл білімінің саласы. Мектепте фонетиканы дұрыс, сапалы оқыту мұғалімнен үлкен жауапкершілікті қажет етеді. Оқушы фонетиканы дұрыс меңгеріп, әдеби тілдің  нормасына жаттығады, сөздердегі дыбыстардың айтылуын, жазылуын, естілуін дәл айта білуі, сондай-ақ сауатты жаза білуі тиіс. Оқушы сөзді немесе дыбысты дұрыс айта алмаса, дыбысты ауыстырып айтатын немесе жазатын болса, әдеби тілдегі сөйлеу дағдысын бұрып, сөзді дұрыс, сауатты жаза алмайды. 


 Фонетика тарауына арналған 1-сабақты проект технологиясының ғылыми жоба негізінде өткізу үлгісі.

 Сынып оқушыларын (шағын мектеп болғандықтан, сыныпта 5-6 оқушы бар) атқаратын қызметіне қарай қызмет дәрежесін бөліп беру. Мысалы, 1 оқушы тіл білімін бұрыннан зерттеп келе жатқан тәжірибелі зерттеуші, профессор болса, 2-оқушы жас зерттеуші, профессордың шәкірті, ал 3-оқушы қарапайым мектеп ұстазы,  келесі оқушы спикер, ал қалғаны мектеп оқушысы делік.  Оқушыларға топпен жұмыс жасайтындарын хабарлаймын. Осында бір-бірін оқыту әдісі жүзеге асады. Зерттеушілер мектеп ұстазын жаңалықтармен қамтамасыз етсе, ұстаз болып шәкіртіне білім меңгертеді. Оқушылардың барлығы жұмыс жасайды. Спикер болса, оқушылардың жұмысын қадағалап, тиісті бағаларын қойып отырады.    Сөйтіп, мұғалімнің бағыт сілтеуі арқылы оқушылар фонетиканың анықтамасын, зерттеу объектілері жайында түсінік алады. [2:98] Алған мағлұматтарын дәптерлеріне жазбаша түрде орындайды. Ол төмендегі сызба сияқты болуы мүмкін (кесте№1). Оны оқушылар топ-топпен орындайды, ауызша талдағанда бірінікін-бірі толықтырып отырады. 

                                                                                                                    кесте№1

    фонетика туралы түсінік
                        зерттеу объектісі

                   ...     ...                                                          ...  ...  ...


                                                                                              басқа ғылым  

                                                                                            салаларынан ерекшелігі

                                                                                                         ... ... ...
          заңдылықтары                                       түрлері

               ...  ...  ...                                                 ...  ...                       
Теориядан алған білімді тәжірибеде презентация көрсету арқылы дәлелдейді, спикердің бөліп берген сөздерін оқушылар кезектесіп қорғап шығулары қажет. Мұнда оқушылар тақырыпты теория жүзінде меңгеріп қана қоймай, жаттығу жұмыстарын да орындайды. Оқулықтағы жаттығудан тыс төмендегідей жұмыс түрлерін беремін:

1-тапсырма: Төмендегі сөзден бірнеше мағыналы сөз жаса (әр оқушы жеке жұмыс жасайды, неғұрлым мағыналы, көп сөз құраулары қажет) және дыбыс пен әріп санын анықта.




            Қазақстандықтарға


(бұл сөзден қазақ, зат, саз, қас, қастандық, тары, тақ, дақ, сары, аға, қара, дара, қазына сат,  т.б. сөздер шығады.)  

2-тапсырма: Кестені толтыр.   









   








 кесте№ 2                                                                                                         

	Әріп
	Ұқсастығы
	Дыбыс

	...
	...


	...


Қорытындылауда ІNSERT әдісін қолданамын.

	Нені меңгердім?
	Не түсініксіз?
	Мен үшін жаңалық?
	Білгім келеді?

	
	
	
	



Спикердің және оқушылардың бір-бірлерін бағалаулары арқылы   оқушылардың тиісті бағаларын шығарамын. 


Қазақ әліпбиін, қазақ әліпбиіндегі әріптердің жазылуын, дауысты дыбыстар мен оның түрлерін және дауыссыз дыбыстар, оның түрлері тақырыптарын меңгерту. 


Алфавиттегі әріптердің жазылуы мен айтылуын меңгеру  оқушы үшін қиындық тудырмайды. Дыбыстау мүшелерінің қызметі дыбыстың өзіндік белгілеріне  (дауыстылар мен дауыссыздардың айырмашылығы мен ұқсастығы) септігін тигізеді. Тіл дыбыстарын меңгертуде оқушылардың өздеріне дауысты дыбыстарды айтқызып, дауысты дыбыстың түрлерін айтқанда қай дыбыстау мүшесі қатысып тұрғандығын анықтайды, сол арқылы дауысты дыбыс түрлерінің ерекшелігін меңгереді. Дауысты дыбыстардың ішінде алдымен жуан, жіңішке түрі, кейін ашық, қысаң дауыстылары мен еріндік, езулік түрлері оқытылады. «Иектің төмен түсуі немесе жоғары көтерілуі, ауыздың кең не тар ашылуы ашық пен қысаң дауыстының жасалуына байланысты, ауыздың, иектің әрекетімен бірге ерін мен езу де қозғалыста болады» дегендей оқушы дауысты дыбыстар түрлерінің жасалуын анықтайды.  


Дауысты дыбыстардың емлесін оқытуда орфографиялық принцип көзделеді. Мұнда оқушы дауысты дыбыстардың түрлерін жете меңгереді, әріп пен дыбысты салыстырады. Дыбыс түрлерін оқытудың бір түрі – салыстыру. Дауысты дыбыстар мен дауыссыз дыбыстарды салыстыра отырып, оқушылар төмендегідей кестені толтырулары қажет.

                                                                                                                 сызба № 3

     Дауысты дыбыс            Ұқсастығы            Дауыссыз дыбыс

Екі еріннің бір-біріне жымдасып, сүйірленуі арқылы, екі еріннің дөңестеніп барып, алға қарай шүйіріліп (о,ө,ұ,ү,у) жасалатынын тәжірибеде оқушының өзіне жасату.


Дауысты дыбыстардан соң дауыссыз дыбыстар өтіледі. Қатаңды ұяңға қарама-қарсы қойып, салыстыра отырып игерткені тиімді. Үнді дауыссыздарды өткенде көру түйсігі мен есту түйсігінің арқасында жүзеге асады. Себебі, м,н,ң,р,л,й,у әріптерінің орналасу тәртібін жаттатқан дұрыс. 


Дифтонг дыбыстарды өткенде тақтаға мынадай кестені іліп қойып меңгертуге болады (ереже дәптерлеріне сызады): 

	И әрпінің дыбыстық көрінісі
	У әрпінің дыбыстық  бейнесі
	Ю әрпінің дыбыстық бейнесі

	1) ый – қи (қый), жи (жый);

2) ій – ки (кій), киім (кійім);

3) ұй – тұңғиық (тұңғұйық);

4) үй – түкси (түксүй).
	1) ұу – жуан (жұуан);

2) үу – күлу (күлүу);

3) жалаң (дауыстыдан кейін келетін дауыссыз дыбыс): тау, қауын.
	1) йұу – қою (қойұу), мұнда 3 әріп, 5 дыбыс бар;

2) йүу – сүю (сүйүу). 



Дауысты, дауыссыз дыбыстарды оқып болған соң, перфокарта, тірек-сызба, модель, модуль жасату сияқты тапсырмалар түрлері арқылы білімдерін тиянақтауға уақыт бөлген жөн. 


Тапсырмалар түрлері: Кестені толтыр (кесте №4).

                                                                                                               кесте № 4

	Мысал
	               Дауысты дыбыстар


Жуан         жіңішке       ашық           қысаң       еріндік       езулік         
	 Дауыссыз дыбыстар

   қатаң           ұяң          үнді                                                                      

	
	
	
	
	
	
	
	
	
	


№5 сызбаны толтыр. Дыбыс дегенде ойыңа не келеді?

                                                                                                 сызба № 5

                                         

 
И, ю, я әріптерімен келген сөздерге қосымшалар жалғап, сөйлем құраңдар (сөздікпен жұмыс жасайды). Әріп пен дыбыс санын анықтаңдар. 


Оқушының логикалық ойын дамытуда алфавиттегі әріптердің қайсысы қайсысынан бұрын және кейін келетіндігін таптыратын тапсырма түрін беруге болады. Мәселен, р әрпінен бұрын, ө әрпінен кейін қай дыбыс келеді? Немесе алфавиттің 3-ші әрпі мен 8-ші және 24-ші әріптерін қосып, сөз құра, оған ауызша дыбыстық талдау жаса.  

Осыдан кейінгі өтілетін күрделі тақырыптың бірі – буын өтіледі. Тасымал мен буын бір-бірімен тығыз байланысты. Сөз бөлшектерінің тасымалдануы буынның түрлеріне тікелей қатысты. 

Буын мен тасымалды меңгерту 

          Буын мен тасымал тақырыптарын біріктіріп оқытуға болады.     

          Оқушыларға буын мен тасымал тақырыптарын танысып шығуға белгілі бір уақыт беріледі. Мұғалімнің қосымша түсінігі (ереже дәптерлеріне жазып қояды): «Буын жігін оңай, механик түрде табуға болады. Оның үшін жазылған әрбір сөздің дыбыстарын аяқ  жағынан бастап шоламыз. Дауысты дыбыстан соң келген дауыссызды елемей өте шығады (өйткені дауыстының соңында дауыссыз болмай да қалады, біреу де, екеу де бола береді), әрбір дауыстының алдыңғы жағына бір дауыссыз тастап бөле береміз (өйткені сөз ортасында дауыстыдан буын басталмаушы еді ғой). Сонда неше бөлек шықса, сонша буын болады. Мысалы, о//қы//ту//шы – 4 буын, са//уат//тан//ды//рыл//сын – 6 буын. [3:364]  


Дифтонг дыбыстарды тасымалдауға болады. Мәселен, «буын» сөзін алайық, орфоэпия заңы бойынша «бұ – уын» болып айтылады. Алғашқы буында «ұ» дыбысы қатысып тұр, бұл – ашық буынды сөз, ал екінші буында «у» дыбысы дауыссыз болып тұр, ол – бітеу буынды сөз (Қ.Жұбанов пікірі арқылы дәлелдету). Сол сияқты қи – ын, жи – ын т.б. сөздері де солай тасымалданады. Бірақ біз жазғанда орфоэпия заңына сүйеніп жазбай, орфография бойынша жазамыз.  

Й әрпінен кейін дауыссыз әріп келсе, й-ді алдыңғы әріптен бөліп тасымалдауға болмайды: бей-біт-ші-лік, бей-не т.б. (тақтаға тасымалдап көрсету). 


Й әрпінен кейін дауысты әріп келгенде, й-ді алдыңғы буыннан бөліп тасымалдауға болмайды. Мысалы: тү-йе, жа-йы-лым.


  Орыс тілінен енген сөздердің құрамында кездесетін ь, ъ белгілерін келесі жолға тасымалдауға болмайды». Осыдан алған теориялық білімдерін жұптасып отырған оқушылар тақырып аясында бір-біріне сұрақ қойып. Енді сол жұптарды қосып, 2 топ шығарамыз да, буын мен тасымалды сызбаға түсіру тапсырмасы беріледі (тасымалға жеке сызба, буынға жеке сызба). Тағы да 2 топты 1 топ етіп, ватман қағазға буын мен тасымалды біріктіріп 1 үлкен сызба (немесе модель, модуль) шығарту. Жасаған жұмыстарын мұғалім тексеріп шығады да, дербес орындауға мынадай тапсырмалар түрлерін береді:  


1-тапсырма: Тасымалдауға болатын сөдерге және тасымалдауға болмайтын сөздерге өзің мысал келтіріп, кестені толтыр.
                                                                                                                 кесте № 6 
	Тасымалданатын сөздер
	Тасымалдауға болмайтын сөздер

	
	


2-тапсырма: Төмендегі кестені толтыр. 

  







  кесте № 7

	Ашық буын дегеніміз не? Мысал арқылы дәлелде.
	Бітеу буын  дегеніміз не? Мысал арқылы дәлелде.
	Тұйық буын  дегеніміз не? Мысал арқылы дәлелде.

	
	
	


Үндестік заңын меңгерту жолдары 

Дауысты, дауыссыз дыбыстар мен оның түрлерін, буын мен тасымалды өтіп болған соң, үндестік заңы өтіледі. Үндестік заңын өткенде мынадай мәселелер қамтылады: 1) орфографиялық, орфоэпиялық мәселелер; 2) буын мен екпінге қатысты мәселелер.


Үндестік заңын меңгертуде мұғалімнің алдын ала дайындап әкелген сызбасын көрсетіп, оқушыларды қатыстыра отырып игертуге болады.  Оқушылар сызбаны ереже дәптерлеріне сызады да, оқулықта берілген теориялық білімді өз беттерінше оқиды.   

                                                                                                                сызба № 8


    Үндестік заңы

        буын үндестігі                                                        дыбыс үндестігі


 буын үндестігіне бағынбайтын қосымшалар         

                                                                                ілгерінді   кейінді    тоғыспалы

-көмектес септігінің жалғауы;                              ықпал       ықпал         ықпал                                             

-нікі (-дікі, -тікі), -тай, -тал, -дар, -еке, -тар;      (айлар,        (жанған,     (бес жыл, 

-бей; -би; -кер; -қор; -паз; -қой; -кеш;               мал қора)   жұмысшы)    мен келдім)

-хана: шеберхана; 

-кес: зиянкес; 
-ов, -ев; -ова; -ева; -ин; -ина: Әуезов;

-бан: мейірбан;

-жан: Ержан;

-кент: Жаркент;

-көй, -гөй: ақылгөй;

-күнем: маскүнем;

-мар: ділмар: 

-маш: тілмаш, 

-мен, -пен, -бен: досыммен;

-стан: Өзбекстан;

-уар: сөзуар.



«Ала кел, ашса, боз көйлек» т.б. сөздерді тақтаға мұғалім жазып қойып, бір оқушыға айтқызады. Қай дыбыстың әсерінен қай дыбыс өзгеріске ұшырағанын оқушыға дәлелдетіп, осыған ұқсас өздеріне мысал келтірту. Сынып оқушыларын 3 топқа бөліп, дыбыс үндестігінің түрлеріне мысал келтірту. Қай топ көп мысал келтірсе, сол топ жеңімпаз атанады. Буын үндестігін меңгертуде оқушыларға проблемалық сұрақтар қою арқылы тақырыпты ашқызуға болады. Проблемалық сұрақтар: буынды жасайтын не? (дыбыс), Дыбыстың қандай түрлері бар? (жуан, жіңішке; ашық, қысаң; еріндік, езулік), «Ағаштар» деген сөзде қандай дыбыстар қатысқан және неше буын бар? (дауысты және дауыссыз дыбыстар, 3 буын). Бұл сөзде буынды қай дыбыс құрайды? («А» дыбысы). Осы дыбысқа талдау жасаңдар. Осыдан оқушылар буын үндестігі бірыңғай жуан немесе бірыңғай жіңішке болатындығын анықтайды. Бірақ оған бағынбайтын да қосымшалар бар екенін атап өтемін де, сызба (сызба №8) бойынша оқушыларды сөйлетемін.   

Сабақты «Жұлдызды сәт» ойыны түрінде өткізуге болады. Өткен материалдармен қоса буын үндестігі, дыбыс үндестігіне байланысты сұрақтар қамтылған бұл сабақта оқушының мәдениеттілігі, сөздік қоры мен шапшаңдығы ескеріледі. Ойын мынадай тапсырмалардан тұрады: мұғалімнің сұрағына қолма-қол жауап беру, сайыскер оқушылардың сұрақтарына дұрыс жауап беру, белгілі бір тақырыпқа ойтолғау жазу, сабақ соңында сабақтан алған әсерін ауызша анализ жасау. Оқушылардың ішінен қазылар мүшесін таңдаған жөн, олар жауаптарына талдау жасап, ұпай санын есептейді де, бағаларын анықтайды.     


Орфография мен орфоэпияны меңгерту

Оқушыларға транскрипция жайында мағлұмат беріп, оқушылардың өздеріне мысал келтірту. Ереже дәптерлеріне транскрипцияға берілген түсініктемені жаздыртамын.  Оны жақсы оқитын оқушы сыныптастарын қатыстыра отырып, анықтамасын шығартады.  

Орфоэпия мен орфографияны меңгертуде техникалық құралдардың ішінде магнитофонды қолданған тиімді. Себебі, магнитофон таспасына кез келген ауызекі сөзді, сөйлемді жазуға болады. Мұнымен жеке оқушымен де, бірнеше оқушымен де жұмыс істеуге болады. Мұғалім магнитофон таспасына жазылатын сөздерді, сөйлемдерді, мәтіндерді қай тілдік материалға байланысты етіп алуды жоспарлайды. Сонымен қатар орфоэпияны меңгертуде өлең ұйқастарын пайдалану да үлкен қызмет атқарады. Ұйқыс өлең тармақтарындағы сөздердің бірыңғай үндестігі, сөз соңының өзара дыбыстас естілуі болып табылады. Ал проект технологияның ақпараттық жобаға негізделген түрінде оқытқанда оқушы өзі диктор болып сөйлеуге дағдыланады. Әнші, тілші, көрермен сияқты рөлдерге кіріп, сұхбат алып, пікір алмасып өткізгенде оқушы қызығушылығы артып, сөйлеу мәнері дами түседі.  Жазба жұмысында бұл «қызметшілердің» қолданған сөздерінде орфоэпия заңдылығына байланысты пайдаланған сөз түрлерін көшіру тапсырмасын орындайды.  

Ереже дәптермен жұмыс 



Белгіліден белгісізге, оңайдан күрделіге қарай оқыту деген дидактикалық ереже болса, осы ереженің өзі пәнге және оның тақырыптарының өзгешелігіне қарай әр түрлі құбылады. Біз әдетте сабақты көрнекілік жолмен оқыту керек дейміз. Бірақ осы айтылған дидактикалық ереженің нақтылық жағын - әдістемелік жағын – бір ізбен, бір қалыппен жүргізсек, пайдалы нәтиже шықпайды. К.Д.Ушинский  «байқағыштыққа, оймен топшылауға жаттықтырады» дегендей, көрнекі құралдардың балалардың логикалық ойлау қабілетін күшейтуге, өз беттерімен саналы түрде жұмыс істеуіне көмегін тигізеді. Қазақ тілі сабағында көрнекілікпен қатар қайталау, пысықтау, қорытындылау сабақтарын өткізу оқу ісінде ерекше маңызы зор. Ол - өткен материалды ұмытпас үшін, білім мен дағдыны тиянақты ету үшін қажет, сондықтан қайталау жүйелі түрде жүргізілуге тиіс. Сол себепті оқу жылының басында қазақ тіліне арнап ереже дәптерін бастатамын. Ереже дәптермен жұмыс үнемі қолданып отырған тиімді. Оқушылар мектепте алған мағлұматтарын, ереже мен анықтамаларды, жасалу жолдарын дәптерге жазып отырады. Ал үйде жазған түсініктерді пысықтап, қайталап өтеді, оқушының есте сақтау қабілеті артады. К.Д.Ушинский қайталауды өте жоғары бағалады. Мұны мына пікірлерден аңғаруға болады: «Әрбір ілгерілеп басқан адам бұрынғы өткендерді қайталап отыруға негізделу керек. Оқушы неғұрлым жас болса, оларға көбірек қайталай беру керек, өйткені ғылымның алғашқы негіздері кейінгі алатын білімдерден әлдеқайда қиын болады. Қайталап еске түсіре беру үлкен еңбек, бұл – кейде оңайға түспейтін еңбек, бұл еңбекке баланы аз-аздап үйрету керек, өйткені ұмытшақтық деген өткендегіні еске түсіруге ерінуден туады, ал осыдан барып өзінің есте қалған түсініктеріне немқұрайды қарайтын жаман әдет, оны әбден билеп алады» (Ұйықбаев И. Қазақ тілі методикасының очерктері. 17-бет) 


Фонетикалық талдау әдісі


Фонетикалық талдау – фонетикалық білім мен біліктің көрсеткіші. Фонетиканы оқудағы мақсаттың өзі осыған жету, тілдің дыбыстық құрамын меңгеру. Талдау сыныпта, үйде, ауызша да, жазбаша да орындала береді. Фонетикалық талдау әдісі қазақ тілінен білім мен дағды беруде жиі қолданылады. Фонетикалық талдауды тәжірибемде екі түрлі әдіспен жүргіземін. Бірі – дыбыстық талдау. Ал екіншісі – буын түрлерін, тасымал мен үндестік заңы бойынша талдау және екпін түспейтін қосымшаларын анықтау. «Есте дұрыс сақтау үшін буын құрамында кездесетін дауыстыны шартты түрде А, дауыссыздарды В әріптерімен таңбалап, буынның түрлерін, оның дыбыстық құрамын былай өрнектеп көрсетуге болады: Ашық буын – жеке дауыстыдан тұратын немесе дауыссыздан басталып, дауыссызға бітетін буын. Мұның  дыбыстық құрамы: 1) А: а, ә, а-на, ә-ке т.б. 2) ВА: ба-ла, бі-лі-мі т.б. 3) ВВА: ста-нок, ста-қан т.б. ВВВА: стра-тег т.б. [4:187] 


Фонетикалық талдаудың үлгісі:


Мысал алу

                    1               2             3                    4                    5              6             7

Терезеге бойым түгіл, ұсынсам қолым әзер жетеді. (Б.Соқпақбаев)


І Буын:


А) ашық буынды сөздер: 1, 7


Ә) бітеу буынды сөздер:  - 


Б) тұйық буынды сөздер: - 


В) аралас буынды сөздер: 2, 3, 4, 5, 6


ІІ Тасымал:


А) тасымалдауға болмайтын сөздер: 6


Ә) буын мен тасымал жігінің сәйкеспейтін жері: 6


ІІІ Тіл үндестігі:


А) тіл үндестігіне бағынбайтын сөздер: -


Ә) тіл үндестігіне бағынатын сөздер: 1-7


Ерін үндестігі:


А) ерін үндестігіне бағынбайтын сөздер: - 


Ә) ерін үндестікті сөздері: 2, 3, 4, 5


ІҮ Дыбыс үндестігі:


А) ілгерінді ықпал: 1, 3, 4


Ә) кейінді ықпал: -


Б) тоғыспалы ықпал: -


Ү Екпін түспейтін қомсымшалары бар сөздер: 7


Дыбыстық талдаудың үлгісі:


Мысалы: мойындадым

1. дыбыстардың жіктелуі: 

м [м] – дауыссыз, үнді (мұрын жолы)

о  [о] – дауысты, жуан, ашық, еріндік

й  [й] – дауыссыз, үнді (ауыз жолы)

ы [ы]– дауысты, жуан, қысаң, езулік

н  [н] – дауыссыз, үнді (мұрын жолы)

д  [д] – дауыссыз, ұяң  

а  [а] – дауысты, жуан, ашық, езулік 

2. тасымал: 3

3. әріп пен дыбыстың құрамы: 10 әріп, 10 дыбыс.

4. буын: ВА – ашық буын;

      ВАВ – бітеу буын;

      ВА – ашық буын; 

      ВАВ – бітеу буын.

Екпін түспейтін қосымшалар:

· дай (-дей);

· етістіктің –ма (-ме, -ба, -бе, -па, -пе) жұрнақтарына;

· бұйрық райға;

· жіктік жалғауына екпін түспейді.

Үй жұмысын беру – қазақ тілін оқыту үдерісіндегі ең басты да қажетті 

сабақтың құрылымдық элементтерінің бірі. Үй тапсырмасының көлемі оқушыларға оншалықты ауырлық, қиындық тудырмайтындай дәрежеде болуы қажет. Мен өз тәжірибемде оқушылардың деңгейіне қарай бөліп беремін. Мәселен, кестені толтырып (кесте №10), екпіннің түрлеріне түсінік бер; буынға бөлінетін, бірақ тасымалдауға келмейтін сөз түрлеріне мысал келтір (газет-жорналдарда жарияланған мақаладан ал) және сол сөздерге дыбыстық талдау жаса; тасымал мен буынға байланысты ертегі құра (ал үлгерімі төмен оқушы болса, сөзжұмбақ құрастыру тапсырмасын беруге болады); табиғаттың суретін салып, сурет бойынша мәтін құра және сол мәтіннің құрамында екпіннің түрлері қолданылатын болсын; сөзге, сөйлемге фонетикалық талдау жаса; әдебиет оқулығынан дифтонг дыбысы қатысқан сөздерді теріп жазып, дыбыстық құрамын анықта; дыбыс үндестігіне байланысты мысал теріп кел. Фонетика тарауын толық оқып болған соң, анықтағыш жасап келу тапсырмасын беруге болады. Төмендегідей үлгіде болу мүмкін (кесте № 9):

                                                                                                             кесте № 9

	Фонетика қандай ғылым саласы?
	Фонетика нені зерттейді?
	Зерттелу объектісіне толық түсінік бер
	Фонетикалық талдау жаса

	
	
	
	










 кесте №  10

	Екпіннің түрлері


Сөз екпіні             Ой екпіні             Тіркес екпіні            Дыбыс екпіні
	Мысалы

	1                                2                           3                                  4


	1

2

3

4



Тарауды қорытындылауда тәжірибелік сабақ өтіледі. Мұнда мұғалім

алдын ала дайындаған тапсырмаларды орындатады. Дидактикалық материалдар практикалық дағдылар құрамын белгілейді. Дидактикалық материалдарды сұрыптауда әрбір тақырыпқа байланысты жүргізілетін тәжірибелік дағдылардың мәні үлкен. Тәжірибелік дағдылар тілдік тақырыптарға байланысты жаттығу жұмыстарының түрлерін белгілейді. Мұның материалды саналы әрі терең меңгертуде пайдасы мол. Сынып оқушыларының деңгейі әр түрлі болғандықтан, қабілетіне қарай тапсырмалар түрлері де әр түрлі беріледі. Тапсырмалар түрлері:


ІІІ деңгей (төменгі деңгей):

 Тест тапсырмалары

Балама тест
	№
	Сұрақтары
	Жауап-тары

	1
	«Әліпби» араб тілінен шыққан сөз бе?
	

	2
	 Фонетика тіл дыбыстарын ғана зерттей ме?
	

	3
	Қазақ тіліне тән 12 төл дыбыс бар ма?
	

	4
	Ө,е,ә,э дыбыстары ашық дауысты дыбысқа жата ма?
	

	5
	Ұ, ү дыбыстары буын талғайды ма?
	

	6
	И,і,ұ,у дыбыстары ашық дауысты дыбысқа жата ма?
	

	7
	Дауыссыз дыбыстар буын құрай ала ма?
	

	8
	Қазақ тілінде 12 дауысты дыбыс бар ма?
	

	9
	Дауысты дыбыс тіл қатысына қарай ашық, қысаң болып бөліне ме?
	

	10
	Дауысты дыбыстарды айтқанда өкпеден шыққан ауа кедергісіз шыға ма?
	

	11
	«У» дыбысы дауыссыз дыбыс бола ала ма?
	

	12
	«И» дыбысы еріндік пе?
	

	13
	 «Жуан», «қиын», «буын» сөздері тасымалданады ма?
	

	14
	Буын – сөз құрамындағы бір немесе бірнеше дыбыстың тобынан жасалған фонетикалық бөлшек пе?
	

	15
	«Сұрғылт», «кесек», «сәт» сөздері қатаңнан басталып, қатаңға аяқталып тұр ма?
	

	16
	«У-шу», «10 см», «қант» сөздері тасымалданады ма?
	

	17
	«Мұхитбақ», «ірімшік» сөздерінде екі буын бар ма?
	

	18
	«Мүйізі», «атасы», «дүниеде» сөздері бірыңғай ашық буыннан құралған ба?
	

	19
	Буын үндестігін термин жүзінде «сингармонизм» дей ме?
	

	20
	Сөздегі жуан және жіңішке болып келуін буын үндестігі дей ме?
	


Деңгейлік тапсырма

І деңгей

1. Әріп дегеніміз не?
2. Әріп пен дыбыстың айырмашылығы неде?

3. Алфавит дегеніміз не?

4. Қазақ тіліне ғана тән төл дыбыстарды жаз.


ІІ деңгей

1. Дауысты дыбыстардың ерекшелігі неде?

2. «У» дыбыс дауысты дыбыс, дауыссыз дыбыс, жуан әрі жіңішке болатындай мысал келтір.

ІІІ деңгей

1. Тілге қатысты қандай мақал-мәтелдер, қанатты сөздер мен нақыл сөздерді білесің?
ІІ деңгей:

Тест тапсырмалары

Балама тест
	№
	Сұрақтары
	Жауап-

тары

	1
	Сөздің ең кішкене бөлшегін әріп дей ме?
	

	2
	«Ъ», «ь» белгілері дыбысқа жата ма?
	

	3
	Төмендегі сөздерді тасымалдауға бола ма?

Сүт. Жем. Ел. Отан. Сия
	

	4
	Ә, е, э дыбыстары қысаң дауыстыларға жата ма? 
	

	5
	Салдыр мен үннің қатысы арқылы жасалатын дауыссызды қатаң деп атай ма?
	

	6
	Дауысты дыбыстарды термин жүзінде вакализм дей ме?
	

	7
	«У» дыбысы дауысты, дауыссыз, жуан әрі жіңішке бола ала ма?
	

	8
	Сөздің соңғы дыбысы қатаң болса, оған жалғанатын қосымша қатаңнан, дауысты дыбыс болса, қосымша үнді немесе ұяңнан келсе, кейінді ықпал бола ма?
	

	9
	Дыбыс үндестігінің үш түрі бар ма?
	

	10
	«Баланікі», «арбакеш», «сәнқой», «балгер» сөздері буын үндестігіне бағынып тұр ма? 
	

	11
	«Бесігі», «көк ала», «Жанпейіс», «ойыншығың» сөздерінде ілгерінді ықпал бар ма?
	

	12
	Дұрыс жазу ережесін орфоэпия дей ме?
	

	13
	«Бере алмас», «жұмысшы», «бара алмады» сөздерінде жазылуы мен айтылуында айырмашылық байқала ма?
	

	14
	Сөйлеп тұрғанда, бір сөз басқа сөздерге, бір буын басқа буынға, бір дыбыс басқа дыбыстарға қарағанда күшті, көтеріңкі айтылуын буын дей ме?
	

	15
	Қазақ тілінде екпін жылжымалы әрі жалғамалы ма?
	

	16
	«Доғарр-р», «бә-ә-рекелді», «та-а-ма-ша» сөздерінде ой екпіні бар ма?
	

	17
	«Биік», «әдебиет» «табиғи» сөздерінің дыбыс саны әріп санына сәйкес келе ме?
	

	18
	«Аузы», «сулы», «қосу» сөздеріндегі «у» дыбысы дауысты дыбыс бола ма?
	

	19
	«Чехқа», «ансамбльге», «ведомостар», «цехқа» сөздеріне қосымша дұрыс жалғанған ба?
	

	20
	 «Бояу», «биязы» сөздерінде әріп саны мен дыбыс саны сәйкес пе?
	


Тест тапсырмалары

Жабық тест
	№
	Сұрақтары
	Жауаптары

	1
	Тіл дыбыстары жайлы не білесің? Тіл дыбыстарын айтқан кезде қатысатын сөйлеу мүшелерін ата.
	

	2
	Фонетиканың басқа ғылым салаларынан (лексика, морфология т.б.) ерекшелігі неде?
	

	3
	Ашық дауыстылар қалай жасалады? Оған қандай дыбыстар жатады?
	

	4
	Қысаң дауыстылардың ашық дауысты дыбыстардан айырмашылығы қандай?
	

	5
	Еріндік дауыстылар дегеніміз не? Оған қандай дыбыстар жатады?
	

	6
	Дауысты дыбыстардың дауыссыз дыбыстардан айырмашылығы неде?
	

	7
	Дауысты дыбыстар қалай және ненің қатысына қарай бөлінеді? 
	

	8
	Буынның қандай түрлері бар? Әрқайсысына мысал келтір.
	

	9
	Қандай сөз түрлерін тасымалдауға болмайды? Мысалдарымен жазып шық.
	

	10
	Үндестік заңы дегеніміз не?
	

	11
	Буын үндестігіне бағынбайтын қосымшаларды жаз. Мысал арқылы дәлелде.
	

	12
	Дыбыс үндестігі дегеніміз не? Оның қандай түрлері бар? Мысал келтір.
	

	13
	Орфография мен орфоэпияның бір-бірінен айырмашылығы неде?
	

	14
	Екпін дегеніміз не? Қазақ тіліндегі екпін қандай болады?
	

	15
	Екпіннің қандай түрлері бар? Мысал арқылы дәлелде.
	

	16
	Орфоэпия нені зерттейді?
	

	17
	Орфоэпиялық нормаға сай жазылған сөздерді теріп жаз: ылай, ырастау, ыржияды, ықылым, ымырт 
	

	18
	Естілуі бойынша жазылатын сөзге мысал келтір.
	

	19
	Ілгерінді ықпал мен кейінді ықпал болатындай мысал келтір.
	

	20
	 Тасымал дегеніміз не? Тасымалдауға болмайтын сөз түрлеріне мысал келтір. 
	


І деңгей (жоғары деңгей): 
Деңгейлік тапсырма

І деңгей

1. Фонетика қандай ғылым саласы?
2. Дауыссыз дыбыстың ерекшелігі неде?

3. Буын дегеніміз не? Оның қандай түрлері бар?

4. 42 әріпті толық жазып шық.


ІІ деңгей

1. Дауысты және дауыссыз дыбыстарды салыстыр.

2. Дауысты дыбыстар ненің қатысына қарай қалай бөлінеді?

3. Дауыссыз дыбыстар қалай бөлінеді?

ІІІ деңгей

1. Фонетиканың басқа ғылым саласынан айырмашылығы неде?

2. «Фонетика» саласын сызбаға түсір.



Фонетика

 
Пайдаланған әдебиеттер

1. Қазақ тілі. Жалпы орта білім беретін мектептің 5-7-сыныптарына арналған бағдарламалар. – Алматы: РОНД. 2003. -36 бет (15-бет);
2. Қосымова Г., Дәулетбекова Ж., Қазақ тілі: Жалпы білім беретін мектептің 5-сыныбына арналған оқулық. 2-басылым. – Алматы: Атамұра, 2005. -192 бет + 16 бет жапсырма;
3. Жұбанов Қ. Қазақ тілі жөніндегі зерттеулер. – Алматы: Ғылым, 1999. -581 б. (364-бет);
4. Мырзабеков С. Қазақ тілінің дыбыстық жүйесі. – Алматы: «Сөздік-Словарь». 1999. -200 бет (187-бет)  

  Фонетика

